
24. artikulua. Euskararen Nafar Kontseilua. 
Euskararen Nafar Kontseilua Euskarabidea-Euskararen Nafar Institutuaren parte-hartze 
organoa da eta, euskararen plangintzan eta sustapenean, Nafarroako Gobernuari 
aholkuak eman eta proposamenak egiten dizkio. 

 
25. artikulua. Euskararen Nafar Kontseiluaren osaera 
1. Euskararen Nafar Kontseiluko kideak honako hauek izanen dira: 

a) Herritarrekiko eta Erakundeekiko Harremanetako Departamentuko  
kontseilaria, Kontseiluko buru izanen dena. 

b) Euskarabidea-Euskararen Nafar Institutuko zuzendari kudeatzailea, Kontseiluko 
buruorde izanen dena. 

c) Kideak: 

– Euskararen Sustapenaren eta Plangintzaren Zerbitzuko zuzendaria. 

– Komunikazioko eta Erakundeekiko Harremanetako zuzendari nagusia. 

– Kontseiluko buruak izendaturiko zuzendari nagusi bat, esparru hauetakoa: hezkuntza, 
toki administrazioa, lehendakaritza eta gobernu irekia, edo funtzio publikoa. 

– Nafarroako Parlamentuaren proposamenez izendaturiko bost pertsona. 

– Zortzi kide, erakunde eta entitate hauetako bakoitzak proposaturik, nork berea: 

• Euskaltzaindia 

• Nafarroako Unibertsitate Publikoa. 

• Nafarroako Unibertsitatea. 

• Eusko Ikaskuntza. 

• Nafarroako Udal eta Kontzejuen Federazioa. 

• Nafarroako Gazteriaren Kontseilua. 

• Nafarroako Ikastolen Elkartea. 

• Nafarroako Kazetarien Elkargoa. 

– Beren estatutuetan euskara sustatzea helburu modura duten kultura elkarteek edo 
gizarte ekimeneko entitateek proposatutako zazpi kide. 

– Euskararen eta euskal kulturaren eremuan izen ona duten pertsonen artetik 
izendatutako hamar kide. 

2. Erakundeen, entitateen ordezkari gisa edo Nafarroako Gobernuan duten 
erantzukizunarengatik kargutu direnek, ordezkoa izendatzen ahalko dute.  

3. Kontseiluko idazkari izanen da Euskararen Sustapenaren eta Plangintzaren 
Zerbitzuko zuzendaria. 



6. Kontseiluko kideez gainera, kontseiluko buruak egokitzat jotzen badu, landu behar 
diren gaietan zeresana duten beste pertsona batzuek ere har dezakete parte bilkuretan, 
hizpidearekin baina botorik gabe. 

 
26. artikulua. Euskararen Nafar Kontseiluko kideen izendapena 
1. Kideak lau urterako izendatuko dira. Izendapena berriztatu ahal izanen da. Behin 
izendapen aldia bukatu denean Kontseiluko kide izaten jarraituko dute, behin-
behinekoz, kargurako kide berri bat izendatzen den arte. Hori hala izanik ere, kide 
guztiak epe hori agortu baino lehenago kargutik kendu daitezke eta beste batzuez 
ordezkatu, haiek izendatzeko erabilitako prozedura berarekin. 

2. Nafarroako Parlamentuak proposaturiko bost kideak eta euskararen eta euskal 
kulturaren eremuan izen ona duten pertsonen artetik izendatutako hamar kideak 
Nafarroako Gobernuak izendatuko ditu. 

3. Erakunde eta entitateek proposaturiko zortzi kideak Nafarroako Gobernuak 
izendatuko ditu. 

4. Kultura elkarteen edo gizarte ekimeneko entitateen ordezkari izanen diren zazpi 
kideak Nafarroako Gobernuak izendatuko ditu. Izendapena lau urterako izanen da, 
gehienez. Lau urteko epea bukaturik, berriro emanen zaio hasiera parte hartzeko 
prozedurari. Elkarte hauen parte-hartze prozedura hori Herritarrekiko eta 
Erakundeekiko Harremanetako Departamentuko kontseilariaren foru agindu bidez 
arautuko da.  

 
27. artikulua. Euskararen Nafar Kontseiluaren xedea 
Euskararen Nafar Kontseiluaren eginkizunak honako hauek dira: 

a) Hizkuntza normalizazioari dagozkion plan orokorren eta arau proiektuen gaineko 
txostena ematea, onetsi aurretik. 

b) Euskararen Plan Estrategikoaren garapenaren eta betetze mailaren gaineko 
informazioa ematea. 

c) Hizkuntza plangintzaren eta normalizazioaren arloan Gobernuak egindako galderen 
gaineko iritzia ematea. 

d) Euskararen erabileraren eta sustapenaren gainean Gobernuari proposamenak egitea. 

e) Euskararen Nafar Kontseiluak egindako jardueren Urteko Memoria onestea. 

f) Lan batzordeek egindako balizko txostenetako proposamenak aztertzea. 

g) Indarrean dauden xedapenek berariaz esleitutako gainerako eginkizunak. 

 
28. artikulua. Euskararen Nafar Kontseiluaren organoak eta funtzionamendua 
1. Pertsona bakarreko organoak 
1.a) Burua. Hona hemen bere eginkizunak: 
a) Kontseiluaren ordezkari izatea. 

b) Kontseiluko bileretarako deia egitea, idazkariaren bidez. 

c) Kontseiluko bileren buru izatea, eztabaida zuzentzea eta ordena mantentzea. 

d) Kontseiluko burua den aldetik dagozkionak. 



e) Burutza hutsik dagoenean edo Kontseiluko burua kanpoan edo eri dagoenean, 
buruordeak ordezkatuko du Euskararen Nafar Kontseiluko burua. 
 
1.b) Idazkaria. Hona hemen bere eginkizunak: 
a) Osoko Bilkurako bileren akta egitea. 

b) Kontseiluaren administrazio jarduerak zuzentzea. 

c) Lan batzordeen eginkizunak koordinatzea. 

d) Kontseiluaren erabakiak betetzea. 

e) Kontseiluko idazkari den aldetik dagozkionak. 

f) Kontseiluko bilkuretan, idazkariari Herritarrekiko eta Erakundeekiko Harremanetako 
Departamentuko edo Euskarabidea-Euskararen Nafar Institutuko funtzionario batek 
lagun diezaioke, hizpidearekin baina botorik gabe. 
 
2. Kide anitzeko organoak: 
2.a) Osoko Bilkura. 
a) Kontseilua sei hilean behin bilduko da, gutxienez, eta ezohiko izaeraz kontseiluko 
buruak, bere kabuz edo kontseiluko kideen gehiengoak hala eskaturik, bilerarako deia 
egiten duenean. 

b) Erabakiak botoen gehiengoz hartuko dira. Berdinketarik badago, kontseiluko buruak 
kalitateko botoa izanen du. 

2.b) Lan batzordeak. 
a) Lanak eta txostenak egiteko lan batzordeak sortu ahal izanen dira, Euskararen Nafar 
Kontseiluko Osoko Bilkuren erabaki bidez edo Herritarrekiko eta Erakundeekiko 
Harremanetako Departamentuko kontseilariaren foru aginduaren bidez. 

b) Lan batzordeak iraunkorrak edo aldi baterakoak izan daitezke eta sorrerako erabaki 
edo foru aginduan ezarritakoaren arabera osatuko dira eta halaxe funtzionatuko dute. 
Batzorde horiek Euskaren Nafar Kontseiluari lagunduko diote bere eginkizunetan eta 
eskatzen zaizkien txostenak prestatuko dituzte, gero Osoko Bilkuran aztertzeko. 

c) Lan batzordeen osaeran  gutxienez ere Euskararen Nafar Kontseiluko hiru kide 
izanen dira eta Osoko Bilkurakoak ez diren baina lan batzordeari agindutako gai eta 
zereginei dagokienez entzute handikoak diren beste kide batzuk ere izendatu ahal izanen 
dira. Izendapenak agindutako lana bukatu bitartekoak izanen dira.  

d) Euskararen Nafar Kontseiluko idazkariak koordinatuko ditu lan batzordeak. 

e) Lan batzordeek Euskarabideko zerbitzu teknikoen laguntza izanen dute. 
Euskarabideko pertsona batek idazkari lanak eginen ditu, akta proposamenak idatziko 
ditu eta bilkurak deituko ditu.  

3. Euskararen Nafar Kontseilua arautuko da funtzionamendurako berariaz duen 
araudiaren arabera (2008ko maiatzaren 14ko Erabakiaren bidez onetsitakoa) eta, hartan 
aurreikusi ez den orotan, Foru Komunitateko Administrazioari buruzko abenduaren 3ko 
15/2004 Foru Legean kide anitzeko organoendako xedatutakoaren arabera. 

4. Euskararen Nafar Kontseiluak urteko memoria prestatuko du eta memoria horretan 
garatutako jardueren berri emanen da. Idazkariak idatziko du eta, Osoko Bilkuran 
onetsirik, Nafarroako Gobernura igorriko da. 

 



29. artikulua. Gardentasuna eta gizarteari irekitzea 

1. Euskarabidea-Euskararen Nafar Institutuak Gobernu Irekiaren Atarian edo xede 
horretarako sortzen diren beste plataforma batzuetan argitaratuko ditu Euskararen Nafar 
Kontseiluaren osaera, aplikazio araudia, gai zerrendak, aktak, irizpenak, azterlanak, 
txostenak eta urteko memoriak. 

 


